Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Anrheg Duw - Effesiaid 2:8

Haelioni Duw ydy’r unig beth sy’n eich achub chi wrth i chi gredu. Dych chi wedi gwneud dim i haeddu’r peth. Anrheg Duw ydy e!  Dych chi'n gallu gwneud dim i’w ennill, felly does dim lle i unrhyw un frolio.
Pwyslais: Anrheg Duw ydy e!
(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio. * Os dych chi’n defnyddio’r PowerPoint teipiwch eich enw ymlaen llaw ar y llythyr sy’n ymddangos ar y sgrîn.)
Adnoddau: sleid PowerPoint a/neu wobr e.e. rosette/medal/cwpan arian; anrheg wedi ei lapio’n hardd.
.....

Dw i’n meddwl yr hoffwn i fynd i’r nefoedd pan dw i’n marw. Dw i ddim eisiau marw rŵan... na fory i ddweud i gwir. Dw i eisiau marw pan dw i’n hen, hen iawn.

Mae’r Beibl yn dweud fod y nefoedd yn lle ardderchog – does na neb yn cael loes/ yn brifo yno. Does na neb yn crïo mewn poen yno. Does na neb yn mynd yn hen a marw yno. Does na neb yn gas yno; does na ddim rhyfel na ffraeo yno. Mae pawb yn hapus yn y nefoedd ac yn cael gweld Iesu ac addoli Duw drwy’r amser.

Felly, dw i wedi penderfynu bod rhaid i mi weithio’n galed i ennill tocyn i’r nefoedd. Nes i fynd ar y we a darganfod bod tocyn trên i Lundain yn costio .... (o Fangor tua £72, ewch i www.thetrainline.com  i weld beth ydy pris tocynnau o’ch ardal chi) felly mae’n rhaid bod tocyn i’r nefoedd yn ddrytach/costio llawer mwy. 

Fydd rhaid i mi weithio’n galed iawn er mwyn cael mynd i’r nefoedd. Dyma rai o’r pethau dw i am eu gwneud i ennill arian i brynu tocyn i’r nefoedd, (rhestrwch rai pethau sy’n addas i chi e.e. tacluso’r tŷ bob dydd, golchi llestri bob dydd, helpu bobl i groesi’r stryd, gwneud cacennau i bobl ayyb).

Wrth gwrs fydd yn rhaid i mi fod yn neis iawn drwy’r amser, hefyd. Dw i wedi clywed mai dim ond pobl neis mae Duw yn eu hoffi. Fydda i byth yn gweiddi eto, na cholli tymer, na dweud celwydd; wna’i byth ddiogi eto, na bwyta Mars bar pan dw i ar ddeiet.  Bydda i’n gwneud popeth yn iawn bob dydd, drwy’r dydd, a wedyn bydd Duw yn gadael i mi wario fy arian ar docyn i’r nefoedd. 

(Clic ar y ppt i weld llun ‘1’; clic eto i weld llun cwpan aur).

I ddweud y gwir, dw i’n meddwl mai fi fydd y person gorau yn y nefoedd. Fi fydd ‘Number 1’; fi fydd rhif 1, y cyntaf a’r gorau. Fydda i wedi gweithio mor galed a bod mor neis hefo pawb fel bydda i’n cael gwobr arbennig – gwobr arbennig i’r Number 1! Grêt! (Dangoswch eich gwobr – dwedwch mai un fel hyn dych chi’n ddisgwyl yn y nefoedd).

O...be ydy hwn? (Dewch a’r anrheg i’r golwg).

Www anrheg. Anrheg i fi. Gwych! Dw i wrth fy modd hefo anrhegion. Does dim rhaid i mi weithio’n galed i gael anrheg; does dim rhaid i fi safio/gynilo fy arian i gael anrheg. Mae pobl yn rhoi anrhegion am eu bod nhw eisiau gwneud, am eu bod nhw’n garedig ac yn hael. Pan dwi’n cael fy mhen-blwydd dw i’n cael anrhegion. Bydda i’n cael anrhegion adeg y Nadolig hefyd. Grêt. Tybed beth sydd yn y parsel?

(Agorwch y bocs).

Llythyr? Well i mi ei ddarllen.

Annwyl (eich enw),

Mae Duw yn hael iawn, iawn, iawn. Haelioni Duw ydy’r unig beth sy’n dy achub di wrth i ti gredu. Fedri di wneud dim i haeddu’r peth. Anrheg Duw ydy e!  Dwyt ti na neb arall yn gallu gwneud dim i’w ennill, felly does dim lle i unrhyw un frolio.

Gei di ddod i’r nefoedd am fod Duw yn dy garu di gymaint nes iddo fy anfon i i’r byd i farw yn dy le di. Mae pawb sy’n credu ynof fi yn cael mynd i’r nefoedd.
Cariad Mawr, oddi wrth

Fab Duw, Iesu Grist
Waw! Dyna anrheg ardderchog. Does dim eisiau i fi, na chi, gasglu arian i brynu tocyn i’r nefoedd. Mae Iesu wedi gwneud y cyfan droson ni. Fedra i, na neb arall, wneud dim i haeddu mynd i’r nefoedd. Mae Duw wedi rhoi yr anrheg gorau erioed i ni drwy anfon Iesu Grist i’r byd, a dim ond i ni gredu yn Iesu a derbyn mai fo ydy Mab Duw fe gawn fynd i’r nefoedd. Fydd na ddim lle i frolio mai fi ydy’r ‘Number 1’ yn y nefoedd. Fydd pawb yno, nid oherwydd be mae nhw wedi ei wneud, ond, oherwydd be wnaeth Iesu droson nhw.

Gwrandewch unwaith eto ar y geiriau, (clic ar y ppt 3 gwaith i weld yr adnod i gyd).
Haelioni Duw ydy’r unig beth sy’n eich achub chi wrth i chi gredu. Dych chi wedi gwneud dim i haeddu’r peth. Anrheg Duw ydy e!  Dych chi'n gallu gwneud dim i’w ennill, felly does dim lle i unrhyw un frolio.

Gweddi
Ein Tad, helpa ni i gofio y neges bwysig yma - na fedrwn ni wneud dim i haeddu mynd i’r nefoedd. Dy anrheg di ydy bywyd am byth, wrth i ni gredu yn Iesu Grist, dy Fab. Rwy ti wedi rhoi popeth i ni yn Iesu Grist. Amen.

